
Xoş təqdimata və belə bir mühüm konfransı təşkil 

etdiyinizə görə təşəkkür edirəm. Bu gün sizlərlə, xüsusilə 

Xarici İşlər Nazirinin müavini Əzimov, Səfir Əliyev və 

mənim dostum və keçmiş iş yoldaşım Devid Kramer ilə 

birlikdə olmaqdan şərəf duyuram. Məndən ABŞ-

Azərbaycan münasibətləri barədə təxminən 15 dəqiqəlik 

çıxış etmək xahiş olundu. Bu mənə ictimaiyyət qarşısında 

çıxış edərkən nitqin lakonikliyinə diqqəti çəkən məşhur 

müəllif Corc Bernard Şo haqqında hekayəni xatırladır. 

Deməli, bir gün Şo Londonda bir tədbirə ev sahibliyi edir 

və tədbirdə çıxış edəcək ilk natiq ona yaxınlaşıb nə qədər 

danışmalı olduğunu ondan soruşur. Şo ona deyir ki, 

çıxışını təxminən 15 dəqiqə ilə məhdudlaşdırsın. “On beş 

dəqiqə?!”, deyə natiq təəccüblə soruşur. “Mən onlara 

bütün bildiklərimi on beş dəqiqə ərzində necə danışım 

axı?” Şo bir az dayanır və sonra cavab verir: “İndiki halda 

sizə məsləhət görərdim ki, çox yavaş-yavaş danışasınız.” 

 Mənə gəldikdə isə, hətta çox yavaş danışsam belə, 

siz mənim on beş dəqiqədən artıq danışacağımdan narahat olmayın.  

 Icazə verin nitqimə sadə bir sualla başlayım: Nəyə görə Azərbaycan Birləşmiş Ştatları 

maraqlandırır? Hamınız bu konfransda iştirak etdiyinizə görə, mən əminəm ki, siz Azərbaycanın 

əhəmiyyətini artıq yaxşı bilirsiniz, amma bəzən aşkar olanı təkrar etməyə dəyər.  

Birləşmiş Ştatlar Azərbaycana, gələcəyi qarşıdan gələn bir çox illər boyu Amerikanın 

maraqlarını və xarici siyasətini müəyyən edəcək üç regionun – Yaxın Şərq, Avropa və Asiya 

regionlarının kəsişdiyi yerdə yerləşən strateji tərəfdaş kimi baxır. 1991-ci ildə müstəqillik əldə 

etdikdən sonra Azərbaycan özünün zəngin neft və qaz ehtiyatlarını Qərb bazarına açmaq və xarici 

investorlar, o cümlədən ABŞ şirkətləri ilə ticarət əlaqələrini inkişaf etdirmək qərarını verdi. Nəticədə 

Azərbaycan qlobal enerji təchizatının diversifikasiyasında və möhkəmləndirilməsində əsas iştirakçi 

kimi ortaya çıxdı. Onun boru kəmərləri Xəzər dənizini Qərblə birləşdirən əsas arteriyalara çevrilmişdir. 

Onun öz idarəçilik institutlarını yaratmaq və müasir iqtisadiyyat qurmaq sahəsində səyləri ölkədə 

sabitliyi möhkəmləndirmiş və iqtisadi inkişafı sürətləndirmişdir.  

Daha sabit və çiçəklənən Azərbaycan daha sabit və çiçəklənən Qafqaz deməkdir. Bu, mürəkkəb 

bir regionda sülh üçün daha çox imkanlar vəd edir. Və bu, heç bir dövlətin təkbaşına öhdəsindən gələ 

bilməyəcəyi terrorizmdən tutmuş maliyyə böhranlarına qədər bütün qlobal təhlükələrlə mübarizədə 

daha etibarlı tərəfdaş vəd edir.  

Buna görə də Birləşmiş Ştatlar Azərbaycanla münasibətlərə bu qədər xüsusi önəm verir. Biz 

Azərbaycanın bazar iqtisadiyyatına malik demokratik bir dövlətə çevrilməsində uğur qazanmasını 

istəyirik. Biz onun qonşuları ilə sülh şəraitində yaşamasını və regionda sabitliyə nail olunmasında 

mərkəzi rol oynamasını istəyirik. Bu məqsədlər yalnız Azərbaycanın öz maraqlarında deyil, həm də 

bizim ümumi maraqlarımızdadır.  



O zaman mənim növbəti sualım belədir: Birləşmiş Ştatlar bu məqsədlərə nail olmaqda 

Azərbaycana necə kömək edir? Bizim ikitərəfli planlarımız üç əsas sahə üzərində diqqəti cəmləyir: 

təhlükəsizlik sahəsində əməkdaşlıq, enerji, iqtisadi və demokratik islahatlar.  

 

Təhlükəsizlik 

Təhlükəsizlik baxımından bizim ən yüksək prioritetlərimizdən biri zorakı ekstremizmlə 

mübarizədir. Mötədil, dünyəvi dövlət olan və əhalisinin çox hissəsini müsəlmanlar təşkil edən 

Azərbaycan bu kampaniyada əsas müttəfiqlərdən biri olmuşdur. O, məlumatları bölüşmüş, terrorizmin 

maliyyələşdirilməsinə qarşı mübarizə aparılmasında səylərini gücləndirmiş və şübhəli terrorçuları həbs 

və mühakimə etmişdir.  

NATO-nun Sülh Naminə Tərəfdaşlıq Proqramının fəal iştirakçısı kimi, Azərbaycan regionda öz 

qonşuları ilə çoxsahəli təhlükəsizlik münasibətlərini inkişaf etdirir. O, İraq, Əfqanıstan və Kosovodakı 

NATO və müttəfiq əməliyyatlarına davamlı kömək göstərmişdir ki, cənab Səfir, biz bunları yüksək 

qiymətləndiririk. 2008-ci ildə Azərbaycan hərbi qüvvələri İraqda, çox zaman ABŞ Hərbi Dəniz 

Qüvvələri ilə yanaşı öz beş illik hərbi xidmətini başa vurdular. Bu il Əfqanıstandakı azərbaycanlı 

sülhməramlıların sayı 45-dən 90-a artırılmışdır. Azərbaycan həmçinin İraq və Əfqanıstana göndərilən 

ABŞ və müttəfiq hava qüvvələri təyyarələrinə öz hava məkanı üzərindən uçma, yanacaq doldurma və 

enmə kimi dəyərli hüquqlar verir.  

Biz Azərbaycanın beynəlxalq təhlükəsizlik səylərinə mühüm tövhələr verməsilə yanaşı ölkənin 

öz yaxınığında da təhlükəsizliklə bağlı problemlərinin olduğunu anlayırıq. Regionda uzunmüddətli 

sülhə nail olmanın başlıca yolu Dağlıq Qarabağ münaqişəsinin sülh yolu ilə həllinə nail olmaqdır. 

Icazə verin sizi əmin edim ki, Prezident Obama və Dövlət Katibi Klinton bu məqsədi dəstəkləmək 

üçün mümkün olan hər bir şeyi etməyə hazırdırlar. Biz Azərbaycan və Ermənistanın qarşılıqlı inkişafa 

yol açacaq sülh şəraitində yanaşı yaşamalarını görmək istəyirik.  

Bu məqsədlə biz bu yaxınlarda səfir Bob Bradtkeni ATƏT-in Minsk Qrupunun növbəti 

amerikalı həmsədri vəzifəsinə təyin etdik. Bobun bu vəzifəyə xarici siyasət sahəsində 36 illik xidmət 

təcrübəsi gətirməsi Birləşmiş Ştatların bu prosesə verdiyi əhəmiyyəti əks etdirir.  

Biz ümid edirik ki, son vaxtlar prezident Əliyev və Sarkisyan arasındakı danışıqlarda əldə 

edilmiş irəliləyiş onların gələn ay keçiriləcək görüşündə nəzərəçarpacaq nəticələrə gətirib çıxaracaq. 

Mümkün həll variantının konturları müəyyən vaxt üçün aydın idi, lakin hər şeydə olduğu kimi, 

xırdalıqları çözmək və hər iki tərəfin narahatlıqlarını həll etmək üçün əlavə danışıqlara ehtiyac vardır. 

Biz inanırıq ki, bütün tərəflər danışıqların başa çatdırılması və münaqişənin arzuolunan həllinə nail 

olunması üçün lazım olan siyasi iradə nümayiş etdirəcəklər. Biz də bu məqsədə nail olmaq üçün 

kifayət qədər vaxt və səy sərf edəcəyik.  

Bundan əlavə, münasibətlərin normallaşdırılması istiqamətində Türkiyə və Ermənistan 

tərəfindən atılan tarixi addımlar da ümidvericidir. Bu canlanma Dağlıq Qarabağ danışıqları ilə bağlı 

olmasa da, hər iki proses Cənubi Qafqazı parçalayan və regional inkişaf imkanlarını məhdudlaşdıran 

uzun sürən problemlərin həll olunması üçün mühümdür. Bu mübahisələrin həll edilməsi bütün region 

miqyasında əməkdaşlıq, inam və ticarətin inkişafının yeni səviyyəsi üçün qapılar açacaqdır.  

 

Enerji 

Ticarətin inkişafı barədə söhbət məni ikitərəfli əməkdaşlığımızın növbəti sahəsi olan enerji 

məsələsinə gətirir. ABŞ və Azərbaycan Qərblə Şərq arasında əlaqələr yaratmış mühüm strateji enerji 

layihələrində uzun müddətli tərədaşlıq edirlər.  

Bu həftə Azərbaycan sonradan Bakı-Tbilisi-Ceyhan neft boru kəmərinin tikintisinə gətirib 

çıxarmış “Əsrin Müqaviləsi”nin 15 illik yubileyini qeyd etməyə hazırlaşır. Bu gün bu boru kəməri 

vasitəsilə sutkada təxminən 1 milyon barel neft ixrac olunur. Cənubi Qafqaz Qaz Kəmərinin tikintisini 

başa çatdırmaqla Azərbaycan indi enerji sektorunun inkişafının yeni və daha perspektivli mərhələsinin 

astanasındadır. Bu yaxınlarda Nabukko Hökumətlərarası Müqaviləsinin imzalanması Avropaya yeni 

təbii qaz dəhlizinin açılmasında mühüm hadisə oldu. Türkiyə və Azərbaycanın bu məqamı inkişaf 

etdirməsi və Cənub Dəhlizinin reallığa çevrilməsi üçün lazım olan qiymət, tranzit və digər məsələlərdə 

tezliklə razılığa gəlməsi mühüm əhəmiyyət kəsb edir.  



Bu kimi layihələr yalnız Xəzərin enerji ehtiyatlarını dünyaya açmaqla kifayətlənməmiş, eyni 

zamanda Azərbaycan iqtisadiyyatının inkişafını sürətləndirmiş və Azərbaycan xalqının daha müstəqil 

iqtisadi gələcəyini təmin etmişdir.  

Mən görürəm ki, bəziləri ABŞ və Rusiyanın enerji siyasətini Orta Asiyada növbəti Böyük 

Oyun kimi qələmə verirlər. Bu kimi təsəvvür yanlışdır. Enerji məsələlərində, digər bütün ticarət 

sahələrində olduğu kimi, daima hansısa rəqabət elementləri mövcud olsa da, ABŞ enerji 

təhlükəsizliyinin nəticəsiz oyun olduğuna inanmır. Biz, birgə çalışmaqla bir-birimizə qarşı 

olduğumuzdan daha çox fayda əldə edə bilərik. Biz, qəti şəkildə inanırıq ki, ölkələr arasında daha çox 

boru kəməri bağlılığının olması müxtəlif mənbə və marşrutların sayını maksimuma çatdırır, daha yaxşı 

bazar qiymətlərini təmin edir və bütün ölkələrin xeyrinə olaraq təchizatdakı  maneələrdən müdafiə 

edir.  

 

Bu baxımdan ümid edirik ki, Azərbaycan və onun qonşuları neft istehsalını davam etdirəcəklər. 

Bu hasilatın Avropa və digər bazarlara çıxarılmasına kömək etmək üçün etibarlı və şəffaf yolların 

tapılması məqsədilə biz, Azərbaycan, Türkmənistan, Qazaxstan, Türkiyə və digər tərəfdaşlar arasında 

hazırda davam edən danışıqları təşviq edirik. Və mən sizi əmin etmək istəyirəm ki, Birləşmiş Ştatlar 

qlobal enerji təchizatını möhkəmləndirmək və genişləndirmək məqsədilə Azərbaycanla, bizim 

regiondakı digər dostlarımızla və özəl sektorla yaxından işləmək üçün hazırdır.  

 

Iqtisadi və Demokratik İslahat 

Şevron və Ekson kimi bir sıra böyük ABŞ şirkətləri Azərbaycanın enerji sənayesində işləsə də, 

səmimi deyim ki, biz qeyri-neft sektorunda daha çox ABŞ sərmayəsi görmək istərdik. Amerika 

şirkətləri yeni texnologiyalar və bacarıqlar gətirməklə Azərbaycana öz iqtisadiyyatının diversifikasiya 

edilməsində kömək edə bilər. Mən əminəm ki, Azərbaycan iqtisadi və demokratik islahat proqramını 

davam etdirərsə, hansı ki bizim birgə planımızın üçüncü dayağını təşkil edir, sərmayələr axıb 

gələcəkdir.  

Azərbaycan artıq ölkənin infrastruktur və tənzimləmə mühitlərinin inkişaf etdirilməsi sahəsində 

əhəmiyyətli addımlar atmışdır. Bu səylər ona ölkənin Dünya Bankının 2009-cu ildə Biznes Fəaliyyəti 

Məruzəsində “Birinci İslahatçı” fərqlənmə adını qazandırmışdır. Azərbaycan həmçinin neft, qaz və 

dağ-mədən sənayelərində şəffaflıq sahəsində qlobal standartları müəyyən edən Qazıntı Sənaye 

Sahələrində Şəffaflıq Təşəbbüsünə qoşulan ilk ölkə olmuşdur. Lakin bu islahat proseslərinin həyata 

keçirilməsi üçün və biznes sahələrinin çiçəklənməsi və neft gəlirlərinin bütün vətəndaşların həyat 

şəraitini yaxşılaşdırması üçün tələb olunan qanunların və institutların müəyyən edilməsi üçün daha çox 

iş görülməlidir.  

Azərbaycanın təqib etdiyi və ABŞ-ın ciddi şəkildə dəstəklədiyi Dünya Ticarət Təşkilatına 

qoşulmaq arzusu ölkənin xarici bazarların faydalarından yararlanması və beynəlxalq investorları cəlb 

etməsi üçün ən sürətli yol olacaqdır. Eyni zamanda DTT qaydaları dünya səviyyəsində biznes 

standartları, şəffaflıq və irili xırdalı bütün müəssisələr üçün heç kimin üstünlüyə malik olmadığı bir 

biznes mühiti tələb edir.  

Bu, korrupsiya probleminin ciddi səylə aradan qaldırılması deməkdir. Beynəlxalq Şəffaflıq 

Təşkilatı özünün 2008-ci il üçün Korrupsiya Alınması Göstəricisi məruzəsində korrupsiyanın keçmiş 

post-sovet ölkələri, o cümlədən Azərbaycanda çox ciddi problem olaraq qaldığını qeyd edir. 

Korrupsiya effektiv olaraq əlavə vergi kimi çıxış edir və ən çox kiçik biznesə öz təsirini göstərir. O, 

qanunun aliliyini sarsıdır və hüquq-mühafizə sistemini iflic, yarasız vəziyyətə salır. O, iqtisadi 

artımdan vətəndaşlara çatacaq mənfəəti oğurlayır. Təəssüf ki, korrupsiya, Birləşmiş Ştatlar da daxil 

olmaqla, bütün dünyada insan təbiətinin geniş yayılmış bir uğursuzluğudur. Amma demokratik 

hökumət onun aşkarlanmamış və cəzalandırılmamış qalmaqla bütün sistemin uğursuzluğuna səbəb 

olmasına imkan verməməyə görə məsuliyyət daşıyır.  

Bu isə təbii olaraq növbəti sualı doğurur: bəs problemlərə işıq salan müstəqil mətbuatın 

olmadığı bir şəraitdə, Azərbaycan hökmətinin özünün Milli Strategiyasında vəd etdiyi kimi, korrupsiya 

ilə necə mübarizə aparılır? Azad mətbuat və güclü vətəndaş cəmiyyəti korrupsiya ilə mübarizə 

aparılması və vətəndaşlarımızın qorunması üçün ən səmərəli vasitələrdəndir. Müxalif jurnalistlərin 



davamlı olaraq həbs edilməsi, eləcə də Azad Avropa Radiosu/Azadlıq Radiosu, Amerikanın Səsi və 

BBC-nin Azərbaycanda yayımının qarşısının alınması bu sahədə ciddi narahatlıqlar yaratmışdır. Biz 

Azərbaycan hökumətini özünün daha geniş inkişaf və demokratik məqsədləri ilə müqayisədə belə 

hərəkətlərin təsirlərinin nəticələrini nəzərə almağa çağırmışıq. Idarəçilikdə şəffafliğin artırılması 

Azərbaycana özünün təsdiq etdiyi demokratik prinsipləri və nail olmağa çalışdığı iqtisadi inkişafı 

gerçəkləşdirməyə kömək edəcək. Birləşmiş Ştatlar dövlət xərclərinin planlaşdırılmasının 

yaxşılaşdırılmasına, ticarət maliyyə sisteminin imkanlarının genişləndirilməsinə və özəl sektorun 

rəqabət qabiliyyətinin gücləndirilməsinə kömək etmək məqsədilə texniki yardım göstərir və təlimlər 

keçir. Bizim yardım fəaliyyətimiz seçki islahatlarını dəstəkləyir və jurnalistlərin təhsilini 

maliyyələşdirir. Onlar həmçinin korrupsiya ilə mübarizə aparan və demokratik müzakirələr üçün 

internet şəbəkəsində yeni məkanlar yaratmağa çalışan gənclər qruplarına kömək edən QHT-na arxa 

durur. Biz inanırıq ki, fəal vətəndaş cəmiyyəti hökumətin rolunu tamamlayır və dinamik bir dövlət 

yaradır.  

 

Nəticə  

Azərbaycanın güclü və sabit dostu kimi ABŞ təhlükəsiz, çiçəklənən və demokratik bir dövlətin 

qurulmasını dəstəkləmək məqsədilə Azərbaycan hökuməti və xalqı ilə birgə işləməyə hazırdır. Get-

gedə daha aydın görünür ki, Azərbaycan sadəcə olaraq Böyük İpək Yolu üzərində bir dayanacaqdan 

çox daha irəli getmişdir. Azərbaycan seçdiyi islahat yolu ilə daha da irəli getdikcə, onun təsirləri siyasi, 

iqtisadi və mədəni sferalara da yayılacaq və onun Birləşmiş Ştatlarla əlaqələri dərinləşməkdə davam 

edəcək.  

Güclü Azərbaycan-ABŞ tərəfdaşlığı bu gün həmişə olduğundan daha da əhəmiyyətlidir. Elə 

böyük qlobal problemlər vardır ki, bizim heç birimiz təkbaşına onların öhdəsindən gələ bilməz. Bütün 

ikitərəfli münasibətlərdə olduğu kimi, bizim maraqlarımızın da üst-üstə düşmədiyi vaxtlar olur. Amma 

ümid edirəm ki, mən bizim paylaşdığımız ortaq sahələri aydın şəkildə çatdıra bildim. Təhlükəsizlik, 

enerji və ya iqtisadi və demokratik islahatlar sahəsində olmasından asılı olmayaraq, bizim bu regionun 

transformasiyası və onun geosiyasi və iqtisadi potensialına nail olmağa kömək etmək kimi tarixi 

imkanımız vardır. Bu qeyri-adi vəzifəni həyata keçirmək üçün bizim bir-birimizə ehtiyacımız vardır və 

mən bizim çətinliklərin öhdəsindən gələcəyimiz barədə nikbinəm.  

 

Təşəkkür edirəm və sizə uğurlu konfrans arzu edirəm.  

 

 


